
KRIPTO-AKTIVLAR AYLANMASI VA MAYNING SOHASIDAGI JINOIY 

SIMILAR CRIMES. Journal of Law Research. 2026, 11 vol., issue 9. 

ANNOTATSIYA 
Ushbu maqolada kripto-aktivlar aylanmasi (JK 2788-moddasi) va noqonuniy mayning  
(JK 2789-moddasi) sohasidagi yangi raqamli jinoyatlarni Jinoyat kodeksining an’anaviy iqtisodiy, 
mulkiy va texnologik qilmishlaridan ilmiy jihatdan ajratish (chegaralash) mezonlari tadqiq etilgan. 
Jinoyat huquqi doktrinasidagi normativ-dispozitsiyaviy, obyekt va predmet bo‘yicha chegaralash 
hamda iqtisodiy-funksional yondashuvlar qiyosiy o‘rganilib, mualliflik takliflari ilgari surilgan. 
Milliy sud-tergov amaliyoti kazuslari tahlili asosida kripto-jinoyatlarni noqonuniy tadbirkorlik 
(JK 188-moddasi), valyuta jinoyatlari (JK 177-moddasi), mulkiy o‘g‘rilik (JK 169-moddasi) va 
klassik kompyuter jinoyatlaridan (JK 2781–2787-moddalari) ajratishning doktrinal qoidalari va 
yuridik markerlari tizimlashtirilgan. Tadqiqot natijasida “Analogiya taqiqi”, jazoning mutanosibligi, 
ayb prinsipi va sud amaliyotini birxillashtirish zaruratlari nazariy jihatdan asoslab berilgan. 
Kalit so‘zlar: ajratish mezonlari, chegaralash zanjiri, normalar raqobati, analogiya taqiqi, valyuta 
jinoyatlari, noqonuniy tadbirkorlik, yashirin mayning, jinoyatlar majmui. 

ВОПРОСЫ ОТГРАНИЧЕНИЯ ПРЕСТУПНЫХ ДЕЯНИЙ В СФЕРЕ ОБОРОТА 
КРИПТОАКТИВОВ И МАЙНИНГА ОТ СМЕЖНЫХ И РОДСТВЕННЫХ СОСТАВОВ 

ПРЕСТУПЛЕНИЙ 
АННОТАЦИЯ 

В данной статье исследуются критерии научного отграничения (дифференциации) новых 
цифровых преступлений в сфере оборота криптоактивов (статья 2788 УК) и незаконного 
майнинга (статья 2789 УК) от традиционных экономических, имущественных и 

технологических деяний, предусмотренных Уголовным кодексом. Сравнительно 
проанализированы нормативно-диспозиционный подход, теория разграничения по объекту и 
предмету, а также экономико-функциональная модель в доктрине уголовного права, 
выдвинуты авторские предложения. На основе анализа казусов национальной судебно-
следственной практики систематизированы доктринальные правила и юридические маркеры 
отграничения криптопреступлений от незаконного предпринимательства (статья 188 УК), 
валютных преступлений (статья 177 УК), кражи (статья 169 УК) и классических 
компьютерных преступлений (статьи 2781–2787 УК). В результате исследования теоретически 
обоснована необходимость соблюдения «запрета аналогии», соразмерности наказания, 
принципа вины и унификации судебной практики. 
Ключевые слова: критерии отграничения, разграничительная цепочка, конкуренция норм, 
запрет аналогии, валютные преступления, незаконное предпринимательство, скрытый 
майнинг, совокупность преступлений. 

Jinoyat huquqi fan va amaliyotida jinoyat tarkiblarini o‘zaro ajratish (differensiatsiya qilish 
va chegaralash) to‘g‘ri kvalifikatsiyaning eng murakkab bosqichlaridan biri hisoblanadi. Jinoyatlarni 
o‘xshash va turdosh tarkiblardan to‘g‘ri ajratish jinoyat qonuni normalarini noqonuniy kengaytirib 
talqin qilishga (analogiyaga) chek qo‘yish, shaxsning aybi doirasini adolatli belgilash hamda huquqni 
qo‘llash amaliyotida tizimli xatoliklarning oldini olishning bosh garovidir. 

O‘zbekiston Respublikasining 2024-yil 19-yanvardagi O‘RQ-899-son Qonuni [1] bilan 
Jinoyat kodeksining XX1-bobiga 2788 va 2789-moddalar kiritilganidan so‘ng, ushbu yangi raqamli 
jinoyatlarni Jinoyat kodeksining an’anaviy iqtisodiy va texnologik jinoyatlaridan (noqonuniy 
tadbirkorlik, valyuta qonunchiligini buzish, kompyuter axborotiga oid jinoyatlar) ajratish mezonlari 
sud-tergov amaliyotida jiddiy nazariy muammolarni yuzaga keltirdi. Ushbu tadqiqot doirasida kripto-
jinoyatlarni boshqa turdosh jinoyatlardan ajratishning doktrinal qoidalari va yuridik markerlari 
tizimlashtiriladi. 

mailto:baxti13051993@gmail.com

Jinoyat huquqi doktrinasida jinoyat tarkiblarini dispozitsiyaviy jihatdan o‘zaro ajratish - bu 
shunchaki texnik yoki amaliy jarayon emas. Bu jinoyat huquqi fanining mustaqil tizim sifatida 
rivojlanishini ta’minlovchi, qonun ijodkorligi va huquqni qo‘llash amaliyoti o‘rtasidagi muvozanatni 
sozlovchi konseptual metodologiyadir. JK 2788-moddasi va JK 2789-moddasi jinoyatlarini Jinoyat 
kodeksining an’anaviy mulkiy, iqtisodiy va texnologik qilmishlaridan ilmiy jihatdan keskin ajratish 
quyidagi to‘rtta fundamental nazariy zarurat (kriteriy) bilan asoslanadi. 

Jinoyat qonunidagi “Analogiya taqiqi” va qonuniylik prinsipini himoya qilish zarurati 
Jinoyat huquqining eng muqaddas ustunlaridan biri - bu jinoyat qonunini kengaytirib talqin 

qilishni, ya’ni o‘xshashlik bo‘yicha (analogiya) huquqiy baho berishni qat’iyan taqiqlashdir  
(JK 4-moddasi) [2]. 

Kripto-aktivlar paydo bo‘lgan dastlabki davrda (huquqiy vakuum sharoitida), tergov organlari 
noqonuniy kripto-ayirboshlashni majburiy ravishda JKning 177-moddasi yoki 188-moddasi ichiga 
singdirishga urinishdi. Ilmiy jihatdan bu jinoyat qonuni normalarini sun’iy ravishda kengaytirish 
(analogiya) hisoblanar edi. Chunki fuqarolik va sohaviy qonunchilikda kripto-aktiv valyuta (fiat pul) 
yoki moddiy ashyo emas, balki “raqamli huquq (virtual mulk)” deb tan olingan. 

Kripto-jinoyatlarni an’anaviy iqtisodiy jinoyatlardan ilmiy ajratish - Jinoyat kodeksi 
normalarini qo‘llashda analogiya taqiqi buzilishining oldini oladi va huquqni qo‘llovchi organga 
qonuniylik prinsipi doirasida faqat maxsus normalarni (2788 va 2789-moddalarni) qo‘llash 
majburiyatini yuklaydi. 

Jinoiy javobgarlik va jazoning mutanosibligi (proporsionallik) prinsipini ta’minlash 
zarurati 

Odillik prinsipiga (JK 8-moddasi) ko‘ra, shaxsga tayinlanadigan jazo uning sodir etgan 
qilmishining real ijtimoiy xavflilik darajasiga to‘liq mutanosib bo‘lishi shart. Professor A.K. Rasulev 
ta’kidlaganidek [3], raqamli makondagi qilmishlar qamrov doirasi va geometrik tezligi tufayli 
an’anaviy jinoyatlardan ancha xavfliroqdir. Agar biz noqonuniy mayningni (JK 2789) oddiygina 
“Elektr, issiqlik energiyasi, gaz, vodoprovoddan foydalanish qoidalarini buzish” (JK 1852-moddasi) 
sifatida umumiy norma ichida qo‘shib yuborsak, jinoyatchi faqat yengil iqtisodiy jarima bilan qutilib 
qoladi. Vaholanki, sanoat mayning fermasi davlatning butun bir energetika xavfsizligi tizimi va pul-
kredit monopoliyasi barqarorligiga putur yetkazadi. 

Qilmishlarni turdosh tarkiblardan ilmiy chegaralash  davlatga jinoyatchining real ijtimoiy 
xavfliligini to‘g‘ri baholash va unga mutanosib bo‘lgan qat’iy jazo sanksiyalarini (jazoning 
adolatliligini) qo‘llash imkonini beradi. 

Javobgarlikning ayb prinsipi asosida qurilishi zarurati 
Jinoyat huquqi doktrinasida obyektiv jinoiylashtirish, ya’ni aybsiz zarar yetkazganlik (kazus) 

uchun javobgarlikka tortish qat’iyan inkor etiladi. Xorijlik olimlar S. Hughes va N. Wright [4] 
tadqiqotlarida ko‘rsatilganidek, blokcheyn tarmoqlarida avtomatik dasturiy xatoliklar (software bugs) 
tufayli inson irodasidan tashqari noqonuniy tranzaksiyalar zanjiri sodir bo‘lishi mumkin. 

Kripto-jinoyatlarni oddiy texnik xatoliklardan yoki kompyuter axborotiga oid fakultativ 
qilmishlardan ilmiy ajratish - shaxsning ruhiy dunyosida aynan jinoiy qasd, g‘arazgo‘ylik motivi va 
anonimlikka intilish maqsadi bo‘lganini raqamli izlar (IP, 2FA, loglar) orqali filtrlash uchun nazariy 
poydevor yaratadi. Bu esa beayb IT-mutaxassislarining yanglish jinoiy yurisdiksiyaga tushib 
qolishidan himoya qiladi. 

Sud va tergov amaliyotini birxillashtirish zarurati 
Ilmiy tadqiqotning eng oliy amaliy vazifasi - huquqni qo‘llash amaliyotidagi boshi berk 

ko‘chalardan chiqish yo‘llarini ko‘rsatishdir. 
Tadqiqotchi Sh. G‘ulomov [5] kuzatganidek, hozirda tergovchilar jinoyat predmetini 

baholashda milliy valyuta, xorijiy valyuta va kripto-kod o‘rtasidagi farqni anglamay, qilmishlarni 
jinoyatlar majmui bo‘yicha noto‘g‘ri og‘irlashtirib kvalifikatsiya qilmoqdalar. Bu esa sudlarda 
hukmlarning bekor bo‘lishiga va tergov muddatlarining cho‘zilishiga olib kelmoqda. 

Kripto-jinoyatlarni boshqa jinoyatlardan ajratishning aniq yuridik markerlarini (masalan, 
faqat ILMA kotirovkasi bo‘yicha baholash, mayning aylanmani o‘ziga yutishi qoidasini) ilmiy 



ҲУҚУҚИЙ ТАДҚИҚОТЛАР ЖУРНАЛИ  |  ЖУРНАЛ ПРАВОВЫХ ИССЛЕДОВАНИЙ  |  JOURNAL OF LAW RESEARCH                                                  №9 |  2026 

93 

muomalaga kiritish - tergov va sud organlari uchun yagona va benuqson kvalifikatsiya matrisasini 
(yo‘riqnomasini) yaratib beradi. 

Yuqoridagi nazariy omillar shuni isbotlaydiki, kripto-aktivlarga oid jinoyatlarni boshqa 
an’anaviy jinoyatlardan ajratish - shunchaki yuridik kazuistika emas, balki “Raqamli jinoyat huquqi” 
(Digital Criminal Law) nazariyasi shakllanayotgan davrda milliy jinoyat-huquqiy tizimning suveren 
xavfsizligini va inson huquqlari kafolatini ta’minlovchi eng birlamchi metodologik zaruratdir. Biz 
tomonimizdan ushbu tadqiqotda ilgari surilayotgan ajratish mezonlari milliy doktrinani zamonaviy 
raqamli tahdidlar sharoitida ilmiy jihatdan muhofaza qilishga xizmat qiladi. 

Kripto-jinoyatlarni o‘xshash jinoyat tarkiblaridan chegaralash usullari bo‘yicha zamonaviy 
yuridik fanda quyidagi asosiy nazariy konsepsiyalar mavjud. 

Normativ-dispozitsiyaviy yondashuv (M. Mirzayev [6]). Ushbu olim kripto-jinoyatlarni 
boshqa iqtisodiy jinoyatlardan ajratishda faqatgina dispozitsiyaning blanket xususiyati va sohaviy 
qonunchilik normalariga (ILMA nizomlariga) tayanishni taklif etadi. Uning fikricha, agar qilmishda 
kripto-aktiv predmeti va litsenziya yo‘qligi fakti mavjud bo‘lsa, u avtomatik ravishda boshqa 
iqtisodiy moddalardan ajratiladi va maxsus norma sifatida JK 2788-modda qo‘llaniladi. 

Obyekt va predmet bo‘yicha chegaralash nazariyasi (professor A.K. Rasulev [7]). 
Tadqiqotchi kiberjinoyatlarni ajratishda jinoyatning bevosita obyekti va predmetining huquqiy tabiati 
birlamchi ahamiyat kasb etishini asoslaydi. Uning fikricha, kripto-jinoyatlarni oddiy kompyuter 
jinoyatlaridan ajratish mezoni - bu qilmishning faqat texnik tizimga emas, balki aynan raqamli 
iqtisodiy munosabatlarga yo‘naltirilganligi hisoblanadi. 

Iqtisodiy-funksional chegaralash modeli (I.A. Klepitskiy [8], A. Nicholls, S. Salisu [9]). 
Xalqaro ekspertlar kripto-jinoyatlarni fiat pullar va an’anaviy moliyaviy vositalar aylanmasiga oid 
jinoyatlardan ajratishda qilmish sodir etilgan virtual muhitning (nomarkazlashuv omilining) 
funksional xususiyatlarini asosiy mezon sifatida baholaydilar. 

Soha olimlarining nazariy xulosalarini chuqur tahlil qilish asosida ular tomonidan ilgari 
surilgan ayrim chegaralash mezonlarining soddalashtirilganligini ko‘rsatishga harakat qilamiz. 
Xususan, M. Mirzayev kripto-jinoyatni boshqa jinoyatlardan farqlashda “qilmishda kripto-aktivning 
ishtirok etishi yetarli” degan pozitsiyani ilgari suradi. Mazkur yondashuv, bizningcha, kripto-
aktivning jinoyat sodir etish jarayonidagi ishtiroki bilan qilmishning kripto-aktivlar muomalasi 
sohasidagi maxsus jinoyat tarkibiga mansubligini aynanlashtirib yuborish xavfini yuzaga keltiradi va 
shu bois uni chegaralashning mustaqil hamda yetarli mezoni sifatida e’tirof etish to‘liq asosli emas. 
Jinoyatda kripto-aktivning ishtirok etishi hali ushbu qilmishning aynan JK 2788-modda bo‘lishini 
anglatmaydi. Masalan, jinoyatchi fuqaroning plastik kartasini o‘g‘irlab, undagi pullarni kripto-birja 
orqali yuvib yuborgan bo‘lsa, bu yerda ham kripto-aktiv ishtirok etmoqda. Biroq bu jinoyat JK 2788-
modda emas, balki klassik talon-torojlik (JK 169-modda) va jinoiy daromadlarni legallashtirish  
(JK 243-modda) hisoblanadi. Shu sababli, jinoyatlarni ajratishda faqatgina predmetga emas, balki 
jinoiy harakatning asl iqtisodiy-huquqiy mazmuniga va yo‘naltirilgan asosiy obyektiga baho berish 
shart. 

Xalqaro amaliyotda ham virtual aktivlar bilan bog‘liq faoliyatni huquqiy tartibga solish va 
noqonuniy foydalanish xavflarini kamaytirish masalalariga alohida e’tibor qaratilmoqda. FATFning 
2025-yilgi yangilangan hisobotida virtual aktivlar va virtual aktivlarga xizmat ko‘rsatuvchi 
provayderlar bilan bog‘liq pul yuvish va boshqa jinoiy faoliyat xavflariga qarshi samarali tartibga 
solish hamda nazorat mexanizmlarini kuchaytirish zarurligi qayd etilgan [10]. 

Rossiyalik olim I.A. Klepitskiy kripto-aktivlarni qonunsiz ayirboshlashni mazmunan valyuta 
qimmatliklarini qonunga xilof ravishda ayirboshlash (bizning JK 177-modda) bilan bir xil deb 
baholaydi va ularni ajratish qiyinligini ta’kidlaydi. Biz ushbu nazariyaga qat’iy qarshimiz. Valyuta 
jinoyatlarining (JK 177) predmeti - davlat tomonidan rasmiy to‘lov vositasi sifatida kafolatlangan 
xorijiy yoki milliy fiat pullardir. Kripto-aktiv esa hech qanday davlat suveren ta’minotiga ega 
bo‘lmagan nomoddiy raqamli mulkdir. Ularni o‘zaro ajratish mezoni - davlatning pul-kredit tizimi 
monopoliyasiga tajovuz darajasidir. Kripto-aylanma valyuta tizimini chetlab o‘tib, muqobil parallel 
ekotizim yaratgani sabab u 177-moddadan butunlay chegaralanadi va mustaqil ravishda faqat 
JK 2788-moddasi bilan kvalifikatsiya qilinadi. 

Olib borilgan nazariy tadqiqotlar asosida kripto-jinoyatlarni sud-tergov amaliyotida eng ko‘p 
chalkashlik yuzaga keltirayotgan turdosh jinoyatlardan ajratishning mualliflik mezonlari tizimini 
ishlab chiqdik. 

1) JK 2788-moddasini JK 188-moddasidan ajratish mezonlari 
Obyekt bo‘yicha: JK 188-moddasining bevosita obyekti - an’anaviy moddiy dunyodagi 

qonuniy tadbirkorlik faoliyati yuritishning davlat tomonidan o‘rnatilgan umumiy tartibidir.  
JK 2788-moddasining obyekti esa - axborot texnologiyalari makonida nomarkazlashgan raqamli 
aktivlar aylanmasini tartibga solishning maxsus davlat tartibidir. 

Usul va muhit bo‘yicha: Noqonuniy tadbirkorlik (JK 188) moddiy makonda, davlat 
reyestrlaridan (soliq, inspeksiya) ro‘yxatdan o‘tmay savdo yoki xizmat ko‘rsatish shaklida sodir 
bo‘ladi. JK 2788-moddasi esa faqat virtual muhitda (blokcheyn tarmog‘ida), internet va maxsus 
dasturiy ta’minotlar yordamida, ILMA litsenziyasini chetlab o‘tgan holda sodir etiladi. Bu yerda 
umumiy (JK 188) va maxsus (JK 2788) norma raqobati mavjud bo‘lib, maxsus norma ustuvorlik 
prinsipi asosida qilmish faqat JK 2788-modda bilan baholanadi. 

2) JK 2789-moddasini JK 169-moddasidan ajratish mezonlari 
Sud-tergov amaliyotidagi eng bahsli chegaralanish zanjiri hisoblanadi. Shaxs davlat elektr 

tarmog‘iga yashirin ulanib mayning qilganda, ushbu ikki moddani qanday ajratish lozim? 
Harakatlar mazmuni bo‘yicha: Agar shaxs mayning uskunalarini (Antminer) umumiy davlat 

tarmog‘iga qonuniy ulab (hisoblagich orqali), lekin ILMAdan ruxsatnoma olmasdan va quyosh 
panellarini o‘rnatmasdan faoliyat yuritgan bo‘lsa, u davlatdan hech qanday mulkni o‘g‘irlamayapti 
(elektr pulini to‘layapti). Bu sof tarzda faqat JK 2789-moddasi hisoblanadi. 

Jinoyatlar majmui mezoni: Agar shaxs ham ruxsatnomasiz mayning qilgan, ham davlat 
hisoblagichini buzib, elektr energiyasini tekinga (o‘g‘rilik usuli bilan) talon-toroj qilgan bo‘lsa, bu 
qilmish oddiy mayning doirasidan chiqib ketadi. Bizning mualliflik pozitsiyamizga ko‘ra, bu holatda 
qilmish mulkiy o‘g‘rilik (JK 169) va noqonuniy mayning (JK 2789) jinoyatlari majmui bo‘yicha 
kvalifikatsiya qilinishi shart. Chunki jinoyatchi bir vaqtning o‘zida ham davlatning moddiy mulkini 
(energiyasini) jismoniy o‘zlashtirgan, ham raqamli emissiya tartibini buzgan. 

3) Kripto-jinoyatlarni klassik kompyuter jinoyatlaridan (JK 2781–2787-moddalari) 
ajratish mezonlari 

Maqsad va motiv bo‘yicha: klassik kompyuter jinoyatlari sodir etilganda (masalan,  
JK 2782 - Kompyuter axborotidan qonunga xilof ravishda (ruxsatsiz) foydalanish), jinoyatchining 
maqsadi tizimni ishdan chiqarish, ma’lumotlarni o‘chirish yoki shpionlik qilish hisoblanadi. Kripto-
jinoyatlarda (2788) esa tizimni buzish maqsadi yo‘q. Jinoyatchi tizimdan juda muvaffaqiyatli 
foydalangan holda faqatgina moliyaviy daromad olishni, ya’ni g‘arazgo‘ylik maqsadini ko‘zlaydi. 
Blokcheyn bu yerda tajovuz obyekti emas, u jinoiy foyda keltiruvchi raqamli muhit va vosita 
hisoblanadi. 

Kripto-jinoyatlarni o‘xshash tarkiblardan ajratishda yo‘l qo‘yilayotgan xatolarni sud-tergov 
amaliyotidagi holatlar asosida tahlil qilish doktrinal xulosalarimizni mustahkamlaydi. 

Jinoyat huquqi fan va amaliyotida kripto-makonda sodir etiladigan yangi raqamli jinoyatlarni 
klassik iqtisodiy va mulkiy jinoyatlardan ajratish (chegaralash) mezonlarini to‘g‘ri qo‘llash tergov va 
sud organlaridan yuqori texnologik bilimlarni talab etadi. Quyida huquqni qo‘llash amaliyotida 
uchraydigan xarakterli holatlar asosida, ushbu jinoyatlarni o‘xshash jinoyatlardan ajratishning tipik 
kazuslari (modellari) tahlilini ko‘rib chiqamiz. 

1. JK 2788-moddasini JK 177-moddasidan ajratish 
Fuqaro R.K. Telegram tarmog‘ida guruh tashkil etib, ILMA litsenziyasisiz jismoniy 

shaxslardan plastik karta orqali milliy valyuta - so‘m qabul qilib, ularga xorijning Binance birjasidagi 
o‘z hamyonidan AQSh dollari ekvivalentiga teng bo‘lgan Tether (USDT) stabilkoinlarini o‘tkazib 
berish (p2p savdosi) bilan shug‘ullangan. Ilgari u MJtKning 1554-moddasi bilan ma’muriy 
javobgarlikka tortilgan bo‘lgan. Dastlabki tergov organi qilmishni raqamli aktiv nomida “dollar” 
so‘zi borligi va u xorij birjasida aylangani sababli Jinoyat kodeksining  
177-moddasi (Valyuta jinoyati) bilan noto‘g‘ri kvalifikatsiya qilgan. 

Mazkur ishni o‘rganish jarayonida sud qilmishni JK 177-moddasidan ajratib, to‘g‘ridan-
to‘g‘ri JK 2788-moddasi 1-qismiga qayta kvalifikatsiya qilgan. 

Ajratish mezoni: Sud o‘z hukmida JK 177-moddasining predmeti faqatgina davlat tomonidan 
chiqarilgan rasmiy fiat pullar (xorijiy valyuta) bo‘lishi mumkinligini asoslagan. «Tether» (USDT) 
esa dollar nomiga bog‘langan bo‘lsa-da, u qonuniy xorijiy valyuta emas, balki taqsimlangan 
reyestrdagi raqamli yozuv - kripto-aktivdir. Jinoyat sodir etilgan muhit bank tizimi emas, blokcheyn 
tarmog‘i bo‘lganligi sababli, qilmish valyuta jinoyatidan butunlay ajratilib, axborot texnologiyalari 
sohasidagi maxsus norma (JK 2788) bilan javobgarlikka sabab bo‘lgan. 

2. JK 2789-moddasini JK 169-moddasi va JK 1852-moddasidan ajratish 
Tadbirkor S.M. o‘z korxonasi hududida ILMA ruxsatnomasini olmasdan va quyosh fotoelektr 

stansiyalarini o‘rnatmasdan, 40 dona mayning uskunasini joylashtirgan. Biroq, u korxonaning rasmiy 
elektr hisoblagich asboblariga texnik ta’sir o‘tkazmagan, ya’ni sarflangan barcha elektr energiyasi 
pulini davlatga tijorat tarifida o‘z vaqtida to‘lab kelgan. Tergov organi qilmishni an’anaviy inersiya 
bo‘yicha «elektr energiyasini talon-toroj qilish» deb baholab,  
JK 169-moddasi (O‘g‘rilik) bilan jinoyat ishi qo‘zg‘atgan. 

Sud tergov organining yondashuvini xato deb topib, qilmishda o‘g‘rilik (JK 169) yoki 
elektrdan qonunsiz foydalanish (JK 1852) tarkiblari mavjud emasligini, qilmish sof tarzda  
JK 2789-moddasi 1-qismi bilan kvalifikatsiya qilinishi shartligini belgilagan. 

Ajratish mezoni: JK 169 va 1852-moddalarining moddiy oqibati - davlat mulkini (energiyani) 
tekinga, yashirin shikast yetkazish yoki o‘g‘rilash yo‘li bilan talon-toroj qilishdir. Mazkur kazusda 
esa tadbirkor elektr pulini to‘lagan, ya’ni mulk o‘g‘rilanmagan. Ammo u davlat nazoratisiz, 
ruxsatnomasiz raqamli pul emissiyasi (mayning) bilan shug‘ullangan va muqobil energiyadan 
foydalanmagan. Bu harakat sohaviy qonunchilik belgilagan maxsus raqamli boshqaruv tartibini 
buzgani sababli, umumiy mulkiy moddalardan ajratilib, faqat axborot texnologiyalari sohasidagi 
maxsus mayning normasi (JK 2789) bilan baholangan. 

3. Kripto-aktivlar ishtirokidagi firibgarlikni (JK 168) sof kompyuter jinoyatlaridan (JK 
2782) ajratish 

Fuqaro T.A. jabrlanuvchi fuqaroning telefoniga soxta (fishing) Telegram havolasini yuborib, 
uning axborot tizimiga ruxsatsiz kirgan. Natijada u fuqaroning “Trust Wallet” raqamli hamyoni 
parollarini (xususiy kalitini) qo‘lga kiritib, hamyonda turgan 5 000 AQSh dollari qiymatidagi kripto-
aktivlarni o‘z hamyoniga o‘tkazib olgan va yashiringan. Dastlabki tergov organi qilmishni faqatgina 
JK 2782-moddasi (Kompyuter axborotidan qonunga xilof ravishda (ruxsatsiz) foydalanish) bilan 
kvalifikatsiya qilgan. 

Sud mazkur qilmishni sof kompyuter jinoyatidan ajratib, bu yerda jinoyatlar majmui  
(JK 33-moddasi) mavjudligini asoslab bergan. 

Ajratish mezoni: Oddiy kompyuter jinoyatida (JK 2782) jinoyatchining maqsadi tizimni 
buzish, ma’lumotni o‘chirish yoki texnik sabotaj hisoblanadi (g‘arazlik majburiy emas). Mazkur 
kazusda esa jinoyatchi tizimni buzish bilan cheklanmay, shaxsning iqtisodiy-qiymatga ega virtual 
boyligini (kripto-aktivini) aldov yo‘li bilan talon-toroj qilgan, ya’ni qilmishda g‘arazgo‘ylik motivi 
va firibgarlik maqsadi birlamchi bo‘lgan. Shu sababli, qilmish sof kompyuter jinoyatlaridan 
ajratilib, JK 168-moddasi va JK 2782-moddasi jinoyatlar majmui bo‘yicha to‘g‘ri kvalifikatsiya 
qilingan. 

Keltirilgan tipik kazuslarning (modellarning) kompleks tahlili shuni ko‘rsatadiki, kripto-
jinoyatlarni boshqa o‘xshash jinoyatlardan ajratishda eng bosh mezon - bu “jinoiy harakat sodir 
etilgan texnologik muhit, jinoyat predmetining raqamli tabiati va subyektning asl psixologik 
maqsadi” hisoblanadi. 

Blokcheyn tarmog‘i va kripto-aktiv kodi ishtirok etgan qilmishlarni an’anaviy bank-valyuta 
(JK 177) yoki oddiy xo‘jalik (JK 188) moddalari bilan baholash qonunchilik tizimiga ziddir. Biz 
tomonimizdan ishlab chiqilgan ushbu differensiatsiya (ajratish) qoidalari dastlabki tergov organlariga 
raqamli makonda jinoyat turini benuqson aniqlash va kvalifikatsiya xatoliklariga chek qo‘yish uchun 
ilmiy-metodologik qo‘llanma bo‘lib xizmat qiladi. 

Jinoyat ishlari bo‘yicha Yunusobod tuman sudining materiallariga ko‘ra, fuqaro 
K.M. internetdagi anonim shaxslardan plastik karta orqali so‘m qabul qilib, ularga xorijiy hamyonlar 
orqali kriptovalyuta o‘tkazib berish bilan tizimli shug‘ullangan (litsenziyasiz brokerlik - JK 2788). 
Dastlabki tergov organi qilmishni raqamli modda bilan emas, balki an’anaviy  
JK 177-moddasi 2-qismi bilan kvalifikatsiya qilgan. 

Sud majlisida ushbu kvalifikatsiya noqonuniy deb topilgan va ish tergovga qaytarilgan. 
Sababi, tergov organi kripto-aktivni (USDT) chet el valyutasiga tenglashtirib, chegaralash qoidasini 
buzgan. 

Sudlarga va tergov organlariga ushbu jinoyatlarni an’anaviy valyuta jinoyatlaridan ajratish 
uchun quyidagi qat’iy ko‘rsatmani berish lozim: “agar jinoiy harakatning predmeti Markaziy bank 
tomonidan chiqarilgan rasmiy pul belgisi bo‘lmay, balki faqat taqsimlangan reyestrdagi raqamli 
yozuv (kripto-aktiv) bo‘lsa, qilmish valyuta jinoyati (JK 177) yoki noqonuniy tadbirkorlik (JK 188) 
sifatida baholanishi mumkin emas va u JK 2788-moddasi bilan kvalifikatsiya qilinishi shart (kripto-
aktivni talon-toroj qilish holatlari bundan mustasno)”. 

Xulosa 
O‘tkazilgan tadqiqot natijalari shuni ko‘rsatadiki, O‘zbekiston Respublikasi Jinoyat 

kodeksining XX¹-bobiga 278⁸ va 278⁹-moddalarning kiritilishi raqamli iqtisodiyot sohasidagi jinoiy-
huquqiy muhofazani yangi bosqichga olib chiqdi. Biroq ushbu normalarning amaliyotda to‘g‘ri 
qo‘llanishi ko‘p jihatdan kripto-jinoyatlarni turdosh va o‘xshash jinoyat tarkiblaridan aniq ajrata 
olishga bog‘liq. Jinoyat tarkiblarini chegaralash shunchaki texnik jarayon emas. U qonuniylik (JK 4-
moddasi), odillik (JK 8-moddasi) va ayb uchun javobgarlik (JK 9-moddasi) prinsiplarini amalda 
ta’minlovchi konseptual metodologik vosita hisoblanadi. 

Tadqiqot davomida quyidagi asosiy xulosalarga kelindi: 
Kripto-aktivning jinoyatda ishtirok etishi qilmishni avtomatik ravishda JK 278⁸-moddasi bilan 

kvalifikatsiya qilish uchun yetarli asos bo‘la olmaydi. Chegaralashda jinoyat predmeti bilan bir 
qatorda jinoiy harakatning asl iqtisodiy-huquqiy mazmuni, tajovuz qaratilgan asosiy obyekt va 
aybdorning maqsadi hal qiluvchi ahamiyatga ega. Shu bois kripto-aktiv faqat jinoiy daromadni 
legallashtirish vositasi bo‘lgan hollarda qilmish JK 169 va 243-moddalari bilan baholanishi lozim. 

JK 278⁸-moddasi va JK 177-moddasini ajratishning bosh mezoni jinoyat predmetining 
huquqiy tabiatidir. Valyuta jinoyatlarining predmeti davlat tomonidan kafolatlangan fiat pullardir. 
Kripto-aktiv esa, shu jumladan dollar kursiga bog‘langan stabilkoinlar (USDT) ham, taqsimlangan 
reyestrdagi raqamli yozuv bo‘lib, chet el valyutasiga tenglashtirilishi mumkin emas. 

JK 278⁸-moddasi JK 188-moddasiga nisbatan maxsus norma hisoblanadi. Qilmish virtual 
muhitda, blokcheyn tarmog‘i va maxsus dasturiy ta’minot yordamida, vakolatli organ (ILMA) 
litsenziyasini chetlab o‘tgan holda sodir etilgan bo‘lishi mumkin. Bunday holatda umumiy va maxsus 
normalar raqobati maxsus norma foydasiga hal qilinadi. 

Noqonuniy mayningni (JK 278⁹) o‘g‘rilik (JK 169) va energiyadan foydalanish qoidalarini 
buzishdan (JK 185²) ajratishda elektr energiyasi haqi to‘langan yoki to‘lanmaganligi hal qiluvchi 
belgi hisoblanadi. Energiya haqi to‘langan holda ruxsatnomasiz mayning qilish faqat  
JK 278⁹-moddasi bilan kvalifikatsiya qilinadi. Hisoblagichga ta’sir o‘tkazib energiyani talon-toroj 
qilgan holda esa qilmish jinoyatlar majmui (JK 33-moddasi) bo‘yicha kvalifikatsiya qilinishi lozim. 

Kripto-jinoyatlarni klassik kompyuter jinoyatlaridan (JK 278¹–278⁷) ajratishda aybdorning 
maqsadi va motivi asosiy mezon bo‘lib xizmat qiladi. Kompyuter jinoyatlarida tajovuz axborot 
tizimining o‘ziga qaratilgan bo‘ladi. Kripto-jinoyatlarda esa blokcheyn tajovuz obyekti emas, balki 
g‘arazgo‘ylik maqsadiga erishish muhiti va vositasi hisoblanadi. Axborot tizimiga ruxsatsiz kirib, 
kripto-aktivni aldov yo‘li bilan egallash holatlari JK 168 va 278²-moddalari bo‘yicha jinoyatlar 
majmui sifatida baholanadi. 

Sud-tergov amaliyotidagi kvalifikatsiya xatolarining asosiy sabablari kripto-aktivning 
huquqiy tabiatini noto‘g‘ri tushunish, uni valyuta yoki moddiy mulkka tenglashtirish hamda 
an’anaviy normalarni analogiya bo‘yicha qo‘llashga intilishdir. Bunday xatolar hukmlarning bekor 
qilinishiga, tergov muddatlarining cho‘zilishiga va fuqarolarning asossiz og‘ir jazolanishiga olib 
kelmoqda. 

Yuqoridagilardan kelib chiqib, sud-tergov amaliyotini birxillashtirish uchun O‘zbekiston 
Respublikasi Oliy sudi Plenumining alohida qarorini qabul qilish maqsadga muvofiq. Bu qaror 
kripto-aktivlar aylanmasi va mayning sohasidagi jinoyatlarni kvalifikatsiya qilish masalalariga 
bag‘ishlanishi lozim. Unda quyidagilar aniq belgilab berilishi kerak: kripto-aktivning jinoyat 
predmeti sifatidagi maqomi; JK 278⁸ va 278⁹-moddalarini JK 168, 169, 177, 185², 188 va  
278¹–278⁷-moddalaridan ajratish mezonlari; jinoyatlar majmuini aniqlash qoidalari. 

Shuningdek, jinoyat predmeti qiymatini aniqlashda vakolatli organ (ILMA) tomonidan 
litsenziyalangan kripto-birjalar kotirovkasidan foydalanish tartibini mustahkamlash zarur. 

Xulosa qilib aytganda, chegaralash mezonlari tizimi obyekt, predmet, jinoiy harakat sodir 
etilgan texnologik muhit va aybdorning psixologik maqsadiga asoslanadi. Bu tizim raqamli 
jinoyatlarni to‘g‘ri kvalifikatsiya qilish, analogiya taqiqiga rioya etish va fuqarolar huquqlarini 
kafolatlashga xizmat qiladi. Ushbu mezonlar «Raqamli jinoyat huquqi» nazariyasini rivojlantirish 
hamda tergov va sud organlari faoliyati uchun ilmiy-metodologik asos bo‘la oladi. 

